
Благодарам многу.  Ви благодарам министре Коњановски, ректору, колеги, мои пријатели.  

Среќен сум што се враќам на Државниот Универзитет во Тетово на овој прекрасен 

пролетен ден.  Пред се, би сакал повторно да им честитам на граѓаните на Македонија за 

успешните избори, а исто така би му честитал, се разбира, и на новиот градоначалник на 

Тетово, Сади Беџети, и да им заблагодарам и нему и на неговиот противкандидат, 

поранешниот градоначалник Хазби Лика, за тоа што водеа добар натпревар и што се 

погрижија изборниот ден да биде спокоен и мирен.  Натпреварот на овие избори беше 

жесток за сите кандидати, но, сега, кога тешката работа на раководење може вистински да 

почне, верувам дека овој настан се случува во вистинско време и нашата денешна 

дискусија е значаен начин се започне пролетта после изборите. 

 

Пред само неколку дена, додека ние во Македонија се фокусиравме на многу значајните 

избори, лидерите на НАТО земјите се собраа во Стазбур да ја прослават 60-годишнината 

од вашингтонскиот пакт, документ со кој е формирана Северноатлантската Алијанса.  На 

4 април 1949 год., 12 земји го потпишаа овој пакт, со што ја формираа најсилната 

Алијанса во историјата, врз основа на заеднички вредности и најосновниот принцип на 

заедничка безбедност: напад на еден претставува напад на сите. 

 

НАТО, се разбира, претставува многу повеќе од само воена реформа и заедничка одбрана.  

НАТО е политичка и цивилна алијанса која се заснова на вредности кои се јадро на 

трансатлантските односи и европската безбедносна архитектура. 

 

Сега Алијансата брои 28 земји, вклучувајќи ги двете најнови членки, и јас би сакал да им 

честитам на Албанија и Хрватска на нивното членство во НАТО.  На самитот во Стразбур, 

претседателот Обама јавно повторно ја потврди нашата посветеност на членството на 

Македонија во НАТО.  Ќе ве потсетам што рече, цитирам: “Со нетрпение го очекувам 

денот кога ќе посакаме добредојде и на Македонија во Алијансата. Вратата за членство ќе 

остане отворена и за други земји кои ги исполнуваат стандардите на НАТО и кои можат 

да дадат значаен придонес за безбедноста”.  А во комуникето издадено од НАТО се 

наведува: “Во согласност со член 10 од вашингтонскиот пакт, вратата на НАТО ќе остане 

отворена за сите европски демократии кои ги делат вредностите на нашата Алијанса, кои 

сакаат и се способни да ги превземат одговорностите и обврските за членство, и чие 

вклучување ќе придонесе на заедничката безбедност и стабилност.”  Тие одговорности, се 

разбира, вклучуваат и ангажирање, акции, а не само зборови.  Комуникето од сите НАТО 

членки уште еднаш ја повтори спогодбата од самитот во Букурешт да и се даде покана за 

влез во НАТО на Македонија штом се изнајде решение на спорот со името кое ќе биде 

прифатено од двете страни, со што се поттикнуваат интензивирани напори за 

достигнување на целта.  НАТО вети дека ќе ја продолжи поддршката и ќе помогне во 



заложбите за реформи на владата на оваа земја и ја поздрави неодамнешната одлука на 

Македонија да го зголеми придонесот во ИСАФ силите во Авганистан. 

 

Минатата сабота, во Стразбур, сите сојузници ја потврдија посветеноста.  Соединетите 

Држави се многу задоволни поради нивната потврда.  Но, самитот во Стразбур исто така е 

потсетување дека мина уште една година без да се најде решение за името.  Знаеме дека 

тоа не е лесно.  Но, се изгуми многу време, а потрошени се и голем национален напор и 

дипломатска енергија.   

 

Веруваме дека прашањето може да се реши, и сега откако изборите завршија, ја 

поттикнуваме владата и новиот претседател Ѓорге Иванов, кого го сретнав вчера и му 

честитав, да ја обноват заложбата на Македонија што е можно поскоро и искрено да се 

седне на преговорачка маса, во најдобриот интерес на оваа држава и нејзините граѓани.  

Истата порака ја имаме, се разбира преку моите колеги од Атина, за Грција. 

 

Ја одбележуваме 10-годишнината од кампањата на НАТО да се стави крај на етничкото 

чистење во Косово.  Денес, Косово, на само неколку милји оттука, е независна држава.  На  

Македонија би сакале да и честитаме за минатогодишната одлука да го признае Косово, и 

очекуваме дека многу наскоро ќе се воспостават целосни дипломатски односи.  

Конструктивниот пристап на Македонија во однос на регионалната безбедност 

претставува силен фактор за стабилноста на Балканот. 
 

Би сакал да ве потсетам на она што претседателот Обама го кажа само пред неколку дена, 

при посетата на Прага, на Република Чешка, која сега е претседавач со Европската Унија. 

Нашиот претседател рече: “Ние сме денес овде, во Европа, во Република Чешка, бидејќи 

многу луѓе ги игнорираа гласовите што им велеа дека светот не може да се промени.  

Денес сме овде поради храбрите луѓе, кои застанаа и презедоа ризици...“  Како што 

забележа претседателот Обама, тој зборуваше од центарот на Европа која е во мир, 

обединета и слободна, “бидејќи обичните луѓе веруваа дека поделбите можат да се 

премостат дури и кога лидерите не се спремни за тоа.“  Тој зборуваше како сите ние во 

Трансатлантскиот сојуз делиме заедничка историја, како оваа генерација, нашата 

генерација, вклучувајќи ги и студентите во оваа институција, не можат да седат мирни.  И 

пред нас стојат избори.  Поделбите во светот се намалуваат на сметка на меѓусебната 

глобална поврзаност.       

 

Ниту еден од овие предизвици не може да се реши брзо или лесно, но предизвиците 

бараат да се слушаме меѓусебно, да соработуваме, да се фокусираме на нашите заеднички 

интереси, а не на разликите, и да ги реафирмираме заедничките вредности .  Овој дух 

преовладува во НАТО. 

 

Денес, Алијансата се наоѓа во многу различни околности, при што постојано се соочува со 

заканите од Талибанците и од Ал-каеда во Авганистан. 

 

Ризиците се многу големи.  Како што секретарот Клинтон неопдамна кажа: “Нашиот 

неуспех да воспоставиме мир и прогрес во Авганистан би било уназадување не само за 

луѓето во таа земја, туку и за сите колективни напори што се прават во интерес на 



колективната безбедност.  Нашиот успех, од друга страна, нема само да претставува 

бенефит за Авганистан, Пакистан и за регионот, туку  и за планот за новата дипломатија 

што црпи сила од партнерството, а се заснова на заедничките интерси.“  Претседатолот 

Обама, пак, само пред неколку дена кажа: “Мисијата на НАТО во Авганистан е 

суштествена за безбедноста на луѓето од двете страни на Атлантикот.  Наша цел се истите 

оние терористи на Ал-каеда кои нападнаа и во Њујорк и во Лондон, а воедно, им помагаме 

и на луѓето во Авганистан да ја преземат одговорноста за сопствената иднина.“   

 

Македонија е вреден партнер во овие заеднички интереси во Авганистан и во светот.  

Македонската војска служи со Алијансата во Авганистан со учество на повеќе од 160 

војници, а министерот Коњановски ми кажа дека вашата земја е спремна да испрати уште 

војници за да помогнат во оваа важна мисија.  Секогаш ќе им бидеме благодарни на сите 

луѓе во Македонија за ова.   

 

Денес, државите на Алијансата, всушност, државите ширум светот, се соочуваат со 

финансиска и економска криза каква што не е почувствувана веќе осум децении.  

Економската безбедност во голема мерка е дел од глобалната безбедност во 21-виот век. 

Лидерите на 20-те најголеми економии во светот, Г-20, се сретнаа во Лондон минатата 

недела и се согласија за конкретни чекори за да го опорават светскиот финансиски систем 

и да ги придигнат повторно нашите стопанства.   

 

По Самитот на Г-20, претседателот Обама забележа колку нашите економии меѓусебно се 

поврзани .  Тој рече: “Дома, во Соединетите Држави, често зборував за новото време на 

одговорност.  Цврсто сум убеден дека ова ново време не смее да заврши на границите на 

Америка.  Во светот, кој се повеќе станува испреплетен и поврзан, сите имаме обврска да 

соработуваме за да ги решиме заедничките предизвици.“  Иако за тоа ќе треба време, 

претседателот Обама е сигурен дека ние повторно ќе го изградиме глобалното богатство 

доколку заеднички работиме со иста цел, упорност и оптимизам што е неопходен во овој 

момент. 

 

Жалам што морам да кажам дека Македонија не е имуна на ефектите од глобалната 

финансиска криза.  Вашите лидери ќе треба да работат овде во вашата земја со истото тоа 

чувство за заедничка цел, упорност и соодветен оптимизам.  Тие ќе треба да соработуваат 

со другите во регионот и веројатно, со меѓународните финансиски институции, како 

ММФ за да овозможат да вие, граѓаните на Македонија, стоите на здрава монетарна и 

фискална основа.   

 

За овие шест месеци овде во Македонија, често зборував за потребата од лидерство и 

имагинација.  За ова разговарав и со мојот пријател, министерот Коњановски.  

Економската состојба и предизвиците на глобалната безбедност на 21-виот век се 

присутни овде во Македонија.  Тука влегува и прашањето за името.  Сите овие 

предизвици бараат лидерство и имагинација. 

 

Соединетите Држави ги поддржуваат граѓаните на Македонија во нивните настојувања за 

членство во евро-атлантските институции.  Нашата врска произлегува од вредностите што 

ги споделуваме – љубов кон слободата, можности и еднаквост за сите, потребата да се 



биде дел од нешто поголемо од самите нас.  Таа иста врска, тој ист сет на вредности, ги 

соедини 12-те држави пред 60 години во Вашингтон.   

 

Како што рече претседателот Обама: “Судбината на човештвото е во тоа што ние ќе го 

направиме.“  Ајде да му оддадеме почит на минатото така што ќе посегнеме по подобра 

иднина.  Да ги премостиме разликите, разликите по етничка основа, разликите во јазикот, 

разликите по политичка линија, и да градиме врз нашите надежи и најмногу од се, да ги 

прифатиме нашите одговорности.  Ви благодарам многу.      
 


